
SOLAT SUNAT TARAWIH

Al Musannif Rahimahullahu Taala berkata;

Dan dari solat-solat sunat rawatib ialah solat sunat qiamul Ramadhan (solat sunat tarawih), iaitu
dua puluh rakaat dengan sepuluh salam. Dalilnya sebagaimana riwayat dari Abi Hurairah
Radhiyallahu 'anhu berkata;

"Adalah Nabi Muhammad Sallallahu 'alaihi Wasallam suka mendirikan qiamul Ramadhan (solat
sunat tarawih) dengan tidak mewajibkan umat Islam mengerjakannya dan Baginda Sallallahu
'alaihi Wasallam bersabda;

"Siapa yang mendirikan Ramadhan (solat sunat tarawih) dengan penuh keimanan dan sempurna,
diampunkan baginya dosa yang telah lalu"

Menunaikannya dengan cara berjemaah adalah lebih afdhal, telah dinaskan oleh al Buwaiti.
Sebagaimana diriwayatkan, bahawa Saidina Umar Radhiyallahu 'anhu telah mengumpul orang
ramai dengan menjadikan Ubai bin Kaab sebagai imammereka.

Dan sahabat-sahabat Syafie berkata; "Mengerjakan secara bersendirian adalah lebih afdhal,
kerana Nabi Muhammad Sallallahu 'alaihi Wasallam telah menunaikannya beberapa malam dan
para sahabat turut solat bersama baginda. Kemudian baginda tidak datang, dan solat di rumah
selebihnya di bulan itu".

Pandangan yang sohih ialah solat berjemaah adalah lebih afdhal. Nabi Muhammad Sallallahu
'alaihi Wasallam tidak datang (meneruskan berjemaah bersama sahabat)" semoga tidak menjadi
fardhu ke atas umat Islam" Di dalam riwayat yang lain baginda bersabda; "Aku bimbang ianya
menjadi fardhu ke atas kamu, maka kamu tidak mampu mengerjakannya"

Furu'

Mazhab ulamak dalam bilangan rakaat solat sunat tarawih, mazhab kita (Syafie) bilangan
rakaatnya ialah dua puluh rakaat dengan sepuluh salam selain witir. Dengan itu ada lima tarawih
(rehat) satu terawih (rehat) ada empat rakaat dengan dua salam, inilah mazhab kita.

Imam Abu Hanifah dan sahabat-sahabatnya, Imam Ahmad, Daud dan selain mereka berkata,
sebagaimana dinaqalkan oleh al Qadhi Iyaid dari jumhur ulamak.

Dan diceritakan bahawa al Aswad bin Yazid telah mendirikan tarawih dengan empat puluh rakaat
dan sembilan witir. ImamMalik berkata; solat sunat tarawih adalah sembilan rehat iaitu tiga puluh
enam rakaat selain witir. Mereka mengambil hujah bahawa penduduk Madinah melakukannya
demikian. Dari Nafi' berkata: Aku sempat bersama-sama dengan orang ramai, mereka mendirikan
tarawih pada bulan Ramadhan tiga puluh sembilan rakaat dari termasuk witir tiga rakaat.

Sahabat-sahabat kita mengambil hujah sebagaimana riwayat dari al Baihaqi dan selainnya dengan
isnad yang sahih dari as Saaib bin Yazid iaitu seorang sahabat nabi Radhiyallahu 'anhu berkata:
"Adalah orang ramai mendirikan tarawih di zaman Umar bin al Khattab Radhiyallahu 'anhu pada
bulan Ramadhan dengan dua puluh rakaat. Dan ada yang mendirikannya dengan dua ratus rakaat.
Dan di zaman Uthman terdapat orang ramai menggunakan tongkat kerana bersungguh
mendirikannya".

Dari Yazid bin Ruman berkata; "Adalah orang ramai di zaman Saidina Umar bin al Khattab
Radhiyallahu 'anhu mendirikan tarawih dengan dua puluh rakaat. Riwayat dari Malik di dalam
kitab al Muwattanya dari Yazid bin Ruman dan riwayat dari al Baihaqi, tetapi ianya mursal. Kerana
Yazid bin Ruman tidak sempat dengan Saidina Umar. Al Baihaqi berkata dengan menghimpunkan
dua riwayat itu, menyatakan bahawa orang ramai mendirikan tarawih dua puluh rakaat dengan
tiga rakaat witir.

Dan riwayat dari al Baihaqi dari Ali Radhiyallahu 'anhu, mendirikan qiamu Ramadhan dengan dua
pun rakaat.

Ada pun yang menyebut mengenai solat tarawih yang didirikan oleh penduduk Madinah
sebagaimana sahabat-sahabat Syafie berkata;

Sebabnya kerana penduduk Makkah mengerjakan tawaf di antara setiap dua rehat (tarawih) dan
kemudian mereka mendirikan solat sunat tawaf dua rakaat, dan mereka tidak tawaf selepas rehat
(tarawih) yang kelima.

Penduduk Madinah hendak menyamakan sembahyang mereka dengan menjadikan tempat setiap

tawaf itu dengan empat rakaat iaitu mereka menambah enam belas rakaat dan witir tiga rakaat

maka jadilah, jumlahnya tiga puluh sembilan, Wallahu alam.

Pengarang kitab as Syamil dan al Bayan dan selainnya berkata; telah berkata sahabat-sahabat

Syafie; "Janganlah selain dari ahli Madinah melakukan sembahyang sunat tarawih sebagaimana

yang dilakukan oleh penduduk Madinah, iaitu sembahyang dengan tiga puluh enam rakaat,

kerana penduduk Madinah hendak memuliakan tempat hijrah Rasulullah Sallallahu 'alaihi

Wasallam dan tempat dikebumikan Baginda Sallallahu 'alaihi Wasallam berbeza selainnya. Dan al

Qadhi Abu Taaib di dalam kitab Takliqnya berkata: "Imam Syafie telah berkata adalah selain dari

penduduk Madinah tidak harus mengikut atau berlumba dengan penduduk Makkah.


